
			KARMENTXU TXANTXANGORRIA

			Bazen behin Karmentxu izeneko txantxangorri bat, bularra gorri kolorekoa eta  hego batean izar bat tatuaturik zuena. Gernikako arbolan bizi zan Karmentxu, eta astelehenero TXIO-TXIO-TXIOO kantari joaten zen herriko plazara baserritarren produktuak erostera.

			Oso txikia zela, txori-mago batek kontatu omen zion, handik hurbil zegoen iturri batean ura edanez gero oso indartsu bihurtu eta gauza harrigarriak egin ahal  izango zituela, eta hala egin zuen. Behin joan, ur-tragoxka edan eta ZAST hego azpian atera zitzaion IZARRA, betirako oso boteretsu bihurtuko zuena.

			Egun batean, Karmentxu hegan egiten ari zela ehiztari maltzur batzuk ikusi zituen PIM-PAM-PUM basurde familia bati tiroka!! 

			Orduan bere tatuaiari esker zituen botereekin, hegoak astitzen hasi eta RASTA aire zurrunbilo batean harrapaturik Txinaraino bidali zituen!!

			Egun horretan bertan, Karmentxu txantxangorriak, basurde aitaren bizkar gainean jarrita, bere etxera eraman zituen berarekin bizitzera. Eta harrezkero denak bizi izan ziren zoriontsu eta astelehenero erosketak egitera joaten ziren Gernikako plazara.

			KARMENTXU TXANTXANGORRIA

			7 urte - Derioko herri ikastetxeko ikasleak

			Eder Arribas, Enara Bores, Oihane Cheliz, AdriÁn Ferrero, 
Garazi Larrondo, Alex Picaza, Asier Ruiz, Fran Valle,
Ireber Vicandi.

			2014 - A Kategoria

		

	
		
			INURRIA ETA ARPA

			Orain dela urte batzuk, inurri gazte bat Derioko etxe zahar baten bizi zan. Inurriari instrumentuak jotzea gustatzen jakon. Bere etxeko bazter ilun baten, arpa zahar eta erraldoi bat zegoen. Ikusi zuen momentutik arpa jotzen ikasi nahi zuen, baina handiegia zen berarentzat.

			Egun baten pentsatu eban bere tamainako arpa bat bilatzea mundutik zehar. Horretarako maleta egin, mapa hartu eta tren geltokirantz abiatu zan. Trenean erabaki zuen lehenengo Veneziara joatea.

			Ordu batzuk pasatuta Veneziara heldu zan. Arratsaldeko 16:00ak ziren eta gaua pasatzeko etxea bilatzen hasi zan. Lehenengo etxean ezetz esan zioten eta bigarrenean ere bai. Horrela eman zuen arratsalde osoa. Gaueko 21:00ak ziren, orduan azken etxera jo zuen. Etxe horretan txiroak bizi ziran, hala ere baietz esan zioten. Txiroen etxean eman eban gaua.

			Hurrengo egunean eskerrak eman eta kalera joan zan. Kalean buelta batzuk eman zituen, eta azkenean musika denda bat aurkitu eban. Denda horretan arpak zeuden, baina garestiegiak ziren. Inurriak galdetu zion dendariari:

			- Badaude arpak egiteko lantegiak?

			- Bai

			- Non?

			- Tren geltokiaren aurrean dagoan zubia zeharkatu (El puente de los descalzos), eta aurrez aurre aurkituko dozu. 

			Jarraitu eban eta aurrez aurre aurkitu eban. Lantegira sartu zan eta jabearen gelara joan zan.

			Jabea barruan zegoen, orduan inurriak galdetu eutson:

			- Egin dezaket lan hilabete batez?

			- Bai - erantzun eutson.

			Esan eta egin. Laguntzaile bategaz lan egiten hasi zan. Lantegian lagun bat egin eban eta bere etxera joaten zan lo egitera. Hilabete pasata ikusi eban diru piloa eukala. Orduan arpa egiteko materiala erosi eban eta hurrengo egunean ezagutzen zituen pertsona guztiak agurtu zituen. Ondoren etxera joan zan.

			Etxean arpa bat egin eta jotzeko klaseetara apuntatu zan.

			Eta horrela ikasi eban arpa jotzen gure inurritxoak.

			INURRIA ETA ARPA

			Mara Elguezabal Madoz

			9 urte - Lezama

			2014 - B Kategoria

		

	
		
			SABOTAJEA SATURNOKO TXAPELKETAN

			Saturnoren eraztunen inguruan izotz gaineko maratoia antolatu zuten hilero bezala. 

			Saturnoko biztanleak hidrogenozkoak ziren, begi bakar bat zuten berde-berdea eta ilea urdina, distiratsua eta kotoia bezain leuna zuten batzuek, kizkurra beste batzuek, lisoa zutenak ere bazeuden eta beste batzuek sugeak zituzten ilearen ordez!!! Bi beso zituzten eta bi hanka. 

			Maratoiko partaide bakoitzak bere errobota egin behar zuen eta telezuzendua izan behar zen. 

			Lasterketaren bezpera gauean Mikel izeneko herriko gazte maltzurra gainerako parte hartzaileen etxera joan eta erroboten barruko mekanismoak lapurtu zituen, ondoren errobotak birmuntatu zituen, barruko mekanismorik gabe noski! 

			Lasterketa eguna iritsi zenean Saturno ederki apainduta zegoen: 

			lasterketako partaideen argazkiak non nahi zeuden, konfetiak eta banderatxoak ere bai. Jateko kotoia, pipak, gominolak, palomitak, txokolatea... zeuden. Patinaje pista txukun-txukun apainduta zegoen, hesiak ipini zituzten errobotak espaziora ez erortzeko. 

			Ordu-erdia falta zen lasterketarako eta parte hartzaileak oso txukun zeuden jantzita eta Saturnoren ikurra zuten euren jantziek. Han bazegoen Samanta izeneko neska bat, denek Sam deitzen zioten. Bera zen lasterketako partaiderik gazteena, 18 urte zituen eta ile kizkur luzea. Oso abila zen mekanikan eta oso errobot ona izango zen berea Mikelengatik izan ez balitz. 

			- Urduri zaude, Mikel??? - galdetu zion Samek Mikeli. 

			- Baita zera ere! Zu, bai, ala??? - erantzun zion honek. 

			- Pixka bat. Baina zorte on Mikel, hastera goaz eta!!! 

			Eta hala zen, lasterketa hastera zihoan!!! Irteera markatzen hasi ziren... 3... 2... 1... hasi!!!!!!!! 

			Errobot guztiak geldi-geldi geratu ziren Mikelena izan ezik, berea abiada bizian zihoan eraztunean zehar. Azken buelta falta zenean epaileek lasterketa geldiarazi nahi izan zuten Mikelen errobota baino ez zebilelako, baina bitartean errobotak jarraitu egin zuen, azken buelta bukatu eta helmugara iritsi zen. 

			Epaileen artean eztabaida bizia sortu zen orduan, Mikeli saria eman edo ez. Batzuek emateko esaten zuten eta beste batzuek ez zela bidezkoa ematea esaten zuten. Azkenean denak ados ipini ziren, hau da, ez zioten Mikeli saririk emango, sumatzen zutelako norbaitek tranparen bat egin zuela. 

			Mikel nahiko berekoia zenez ez zuen hori ulertu eta sumindu egin zen esanez ez zutela onartu nahi irabazi egin zuela eta planetatik alde egin zuen. Inork ez zuen jakin nora joan zen. 

			Urteak eta urteak pasatu ziren eta Mikel itzuli egin zen. Oso aldatuta zegoen itxuraz baina "Lehengo lepotik burua", Mikelek barrabaskeriak egiten jarraitzen zuen. 

			Mikel heldu zenean hurrengo lasterketa eguna hurbiltzen ari zen. Mikelek parte hartu nahi zuen baina ordurako biztanleek, Samek barne, bazekiten Mikelek zer egin zuen bere azken lasterketan. 

			Lasterketaren bezpera gauean Sam eta besteak adi-adi egon ziren ea norbait sartzen entzuten zuten haien etxeetan, baina ez zen inor sartu eta hurrengo egunean Mikel bere errobotarekin zegoen zain. Mikelen errobota nahiko handia zen, baina ez zirudien oso ona, pieza batzuk apurtuta zituen eta. 

			Lasterketa hastera zihoan:... 3... 2... 1... Hasi!!!!!!!! 

			Oraingoan errobot guztiak hasi ziren patinatzen, zein baino zein arinago. 

			Denbora luze baino lehen, Mikelen errobota atzean gelditu zen. Samena zihoan lehenengoa. Oso arin zihoan eta alde handia ateratzen zien besteei. Azken buelta falta zitzaion... Piiiiiiiiiiiiii!!! Helmugara heldu zen, irabazi egin zuen. Samek ezin zuen sinetsi irabazi egin zuela. 

			Kopa oso handia zen, Saturnoren irudia zuen eta baita Samen errobotaren irudia ere (Samen errobotaren irudia momentuan zizelkatu zuten). Sam oso pozik joan zen etxera. 

			Hurrengo hilean Samek patinatzaile profesionalen aurka aritu beharko zuen. Neptunotik etorriko ziren lasterketarako, haiek ere hidrogenozkoak eta heliozkoak ziren, bi planetak gasezkoak ziren eta bietan egiten zuen hotz itzela. 

			Heldu zen lasterketa eguna eta Sam oso urduri zegoen bere errobotarekin, baina Neptunoko parte-hartzaileak oso jatorrak suertatu ziren eta Samen lagunak egin ziren. 

			- Zeinen epel bizi zareten!, gure planetan hotz gehiago egiten du!!! - esan zuen batek. 

			- Ene bada!!! Zenbat ilargi dituzuen!!! - oihukatu zuen beste batek. 

			Neptunokoen errobotek oso itxura ona zuten, sendoak baina aldi berean arinak eta ederrak ziren. Sam eta bere Neptunoko lagun berriak berriketan eta errobotak probatzen egon ziren. Bost minutu falta zirenean lasterketa hasteko nor bere lekuan kokatzen hasi zen. 

			Irteera ematen hasi ziren... 3... 2... 1... HASI!!! 

			Errobot guztiak patinatzen hasi ziren baina denbora luze baino lehen konturatu ziren norbaitek pistan oztopoak ipini zituela. 

			Baina Samek bazuen sistema bat bere errobotak kurbak oso erraz hartzeko, ezkerrera edo eskumara esatea baino ez zuen. Nahiko erraz gainditu zituen lehenengo bederatzi bueltak, baina azken buelta falta zitzaionean beste errobot batek aurreratu zuen. 

			Bigarren geratu zen. Epaileak mutil horri saria ematera hurbildu ziren eta emateko zorian zeudenean Sam mozorroaren azpian zegoena Mikel zela konturatu zen. Mikel berriro irabazteko saiakeretan ibili zen!!! 

			Samek haserre oihukatu zuen:

			- TRANPA!!! TRANPA EGIN DU!!!!!!!!!!!!! Epaileek harrituta begiratu zioten.

			- Berak oztopoak ipini ditu gure pistetan guk galtzeko eta berean ez du ezer ipini.

			Epaileak pistetara hurbildu ziren hori egiaztatzera eta egia zela konprobatu zuten. 

			Berriro eztabaida bizian aritu ziren epaileak. Epaile batzuek Mikeli kopa emateko defendatzen zuten, bera iritsi zelako lehenengo eta beste batzuek ezetz, ez zela bidezkoa tranpa egin zuelako. 

			Azkenean denek onartu behar izan zuten Samek arrazoia zuela, Mikelek tranpa eginez irabazi zuen. Gainera tranpa egiten zuen bigarren aldia zenez, Mikelek irabazi zuen gauza bakarra epaileek ipinitako zigorra izan zen, hau da, ezin izango zen berriro txapelketa horietara aurkeztu. 

			Sam oso pozik zegoen, kopa eta lagun berriak irabazi zituen egun hartan. 

			- Etorri nahi duzunean, beti izango zara ongietorria Neptunon - esan zioten Neptunotarrek Sami. 

			- Mila esker, zuek ere etorri nahi duzuenean. Agur eta bidaia on!!. 

			Eta horrela Samek eta Neptunotarrek elkar agurtu eta joan egin ziren. 

			SABOTAJEA SATURNOKO TXAPELKETAN

			Olatz Sarasola Calero

			10 urte - Larrabetzu

			2014 - C Kategoria

		

	
		
			AMETS BAT ZURETZAT

			Esnatu naiz. Buruko mina dut. Alde batera eta bestera begiratzen dut. Non nago? Hormetan kartel arraroak daude, baina hauek ez dira nire logelako hormak, hau ez da nire etxea. Ez da posible. Zer gertatzen ari da? Ez dut ezer ulertzen. 

			Karteletan honako hau irakur dezaket: 

			Orain da zure garaia, aurrera eraman asmo guztiak eta "Non gogoa, han zangoa". 

			Egia esan... bai. .. orain gogoratzen dut. Guztia atzo hasi zen, nire 13. urtebetetzean. Bostak aldean kaletik nindoan nire lagunekin elkartzeko eta bat-batean... FIUUUU!!!! estolda batetik jausi nintzen. Horrelaxe izan zen! Altxatzean eta nire arropatik hautsa kentzean hantxe bertan lanpara bat zegoela ohartu nintzen, txikitan Aladin pelikulan ikusi nuen bezalakoa. Hori dela eta, igurztea erabaki nuen gelditu gabe eta... Hau poza! Barnean jeinu bat zegoen. 

			- Zein ederki! Ezin hobea izan da zu aurkitzea! Gaur nire urtebetetzea da eta hiru desio eskatu nahi dizkizut - pozik oihukatu nuen. 

			- Geldi hor! Orain ez ditut hiru desioak prest, bat besterik ez dizut eskaintzen - jeinuak bizkor erantzun zuen.

			- Zergatik? - tolesgabeki galdetu nuen. 

			- Badakizu, krisia dela eta... - zalantza eginez erantzun zuen. 

			Arranopola! Hori entzunik aho bete hortz geratu nintzen. Zorionez, eskatuko nion nahia argi neukan. 

			- Abentura bat bizi nahi dut! Nire bizitzako ametsa izan da- ahots segurua altxatu nuen. 

			- Esan eta egin! Zure nahia izango duzu. Gero arte! 

			- Itxaron, jeinu maitea! 

			Baina beranduegi zen. Jeinua desagertu zen tximista baizen arin. Arrastorik ere ez zen geratu. 

			Eta orain hemen nago. Bai horixe! Kartel berezien ondoan, gezi batzuk daude norabide desberdinak seinalatzen. Ez dakit zer egin baina ezin naiz hemen geratu. Ikusitako norabide bat jarraitu dut eta honek ate batera eraman nau "Bidea urratsez urratu egiten da" esaten duen atea aukeratu dut. 

			- Ez ezazu nire eskua askatu - ahots ezezagun batek esaten du - eta unea gozatu. 

			Nahiz eta gezurra dirudien... munduko mendi handiena eskalatzen nago. Ikaragarria da. Baina guztia oso azkar gertatzen da, itxi-ireki batean. Hau oso polita baina oso nekatua da, ahituta nago!. Bat-batean, ke zuri izugarri batek kartelen gunera itzuli nau. "Beste ate bat ireki behar dut" pentsatu dut. Oraingo oinetan ateko kartel honek honako hau idatzita dauka: "Entzun, ikusi eta isildu": atea ireki bezain pronto haize bolada batek besaulki eroso batera eraman nau. Azkenik atseden har dezaket. Nire begi urdinen aurrean zinemako pantaila ireki da. Dena oso arraroa da. 

			- Zer da hau? 

			- Shhh!... kartelean jartzen zuen bezala: entzun, ikusi eta isildu!- ahots ezezagunak erantzun dit. 

			Pantaila piztu eta filmean nire bizitzan zehar gertatutako zenbait gertaera ikusi dira. Dena dago: nire jaiotza, lehen pausoak, nire familia, lagunak... ezer ez da falta, nola da posible? Orain bai nahiko ikaratuta nagoela baina irudiei begiratzen jarraitzen diet. Pelikula amaitu bezain laster pentsakor geratu naiz. Jeinuaren mezua ulertzen dut. Zertarako bilatu hainbeste abentura nire bizitza abenturaz beteta badago? Berehala nire galdeari erantzun bat aurkitu diot. Ate guztien artean batek dirdira magiko eta berezi bat du. Atera hurbildu naiz eta itsatsita duen kartelean hau irakur dezaket "Aurrera, beti aurrera". 

			- Bai, hori egingo dut! - ahots kementsuarekin diot. 

			Eta pentsakor noa. Egun ahaztezina izan da. Jeinuari esker, ikasgai baliagarria ikasi dut: Nire benetako abentura nire bizitza da, aprobetxatu behar dut. Gaurtik aurrera horrela egingo dut. 

			Eta zuek ere bizi zaitezte eta zuen ametsak bete itzazue, gure nahiak egia bilakatzen dituzten jeinurik ez dugulako behar. 

			AMETS BAT ZURETZAT

			Noelia Vargas Caño

			14 urte - Ortuella

			2014 - D Kategoria

		

	
		
			ZORIONTASUNAREN EGOKITZEA

			Gogoan dut oraindik aita pistola batekin buruan nire begien aurrean hil zutenean. Alemaniarrak iraindu zituela esan zuten, baina alu haientzat edozein aitzakia zen egokia heriotza deitu eta hari judu edo gorpu zikin hura bere atzaparretan eramateko agindua emateko. 

			Nire aita gizon jakintsua eta fina zen, berrogeita hamar urte izan arren ikusten zen gaztetan mutil ederra izan zela. Ikusgarria zen haren irribarrea, baina bibote berezi samarreko hiltzaile hark guztiz ezabatu zuen irribarre polit hura. Jantzi beharreko marradun trajeak aitaren dotorezia ezkutuan uzten zuen, eta bere azal eztiak goxotasuna galdu zuen. Ez dut inoiz hain apala den gizonik ezagutu, hain bihotz - zabalekorik... Hain maitagarria zen, asko maite nuen. 

			Amak bere buruaz beste egin zuenean mundua amaituko zela iruditzen zitzaigun aita eta bioi. Minbiziari aurre egiteko prest zegoen, Hitlerrek juduen aurka ezarritako legeei aurre egiteko ez, ordea. Emakume kementsua zen, eta horren dudarik ez zegoen, baina edozein heroiri gertatzen zaion bezala, indarrak galdu zituen, otsaileko egun ilun batean azkenik amore eman zuen arte. 

			Sei hilabete luzeren ondoren, naziak etxera etorri ziren gu ostikoka kanporatzeko. 

			Neuengammera eraman gintuzten gu eta beste asko ere bai. 1944. urtean geunden, eta naziek ordura arte hildako juduak ez ziren gutxi. Amesgaizto hura inoiz ez zela amaituko zirudien. Neuengammeko kontzentrazio-esparrua Hanburgon zegoen, Elba ibaitik gertu. Gizonentzako esparrua zen soilik hasieran, 1938an, baina 1944an sartu zituzten lehen emakumeak, ni haien artean. 

			Kontzentrazio-esparrua tristea zen, tristea eraikin gris eta ziztrinengatik, eta baita giro goibel eta saminkorragatik ere. Pena ematen zuen hau guztia ikusteak; alde batetik, nazi txerriak arraiki juduak jipoitzen, gas-ganberatik kanpo geratutakoak banan-banan bere eskuekin hiltzen; beste alde batetik, esklabo gisa lanean ari ziren gizon-emakumeak, bere gorputzetan haragi arrastorik ikusten ez zen bitartean. Bere hezurrak begi-bistaz ikusteaz gain, haien bihotza ikus nezakeen, guztiz jipoitua hau ere. Eskuan zeuzkaten lurra lantzeko tresnekin haien duintasunaren bila ari ziren, begirada galduarekin itxaropena guztiz akabaturik zegoela adierazten zutelarik. Errausketa guneko tximiniatik arima hilak irteten ziren, historian zantzuak utziko zituzten errautsak. 

			Aita ekarri zuten nire aurrera. Ea asko maite nuen galdetu zidaten. Nik ez nuen ahoa ireki, baina begiak ez ziren egoera hori jasateko gai izan. Sei negar-malko isuri eta aita tirokatu egin zuten. Arropetara odol-zipriztinak heldu zitzaizkidan. Negar-zotinak kontrolatzea ezinezkoa zen dagoeneko. Aita hil zuen txerriak zartateko izugarria eman zidan aurpegian eta negar egiteari uzteko esan zidan, hilko ninduela behingoz isiltzen ez banintzen. 

			Heriotzaren alorrean bizi nintzen, egun guztietan heriotzaren bideko abiatze muga zapaltzeko zorian ikusten nuen nire burua. Egun berri bakoitza azkena izan zitekeen. Hasieran, hau pentsatzeak beldurra ematen zuen, baina ikarak tximiniatik irteten ziren errautsekin batera alde egin zuen, pentsatzen hasia bainintzen egoera ezin zela eskasagoa izan. 

			Gogorra zen umeak hiltzen zituztela pentsatzea, baina gogorragoa zen eszena hori begien aurrean izatea, Naziek ikuskizun gisa zuten tzarkeria makabroa. Umetxo bat oroitzen dut batik bat, begi berdedun 5 urte inguruko neskatxa xaloa. Suposatzen dut inuzenteegia zela irribarre zintzo hura aurpegitik kentzeko. Tikva zuen izena, eta hark ematen zidan aurrera jarraitzeko kemena eta itxaropena. Hark berpiztu zuen nire ama zenaren aurrera egiteko adorea, eta nire aitaren baikortasuna. Neska nimino hark egundoko eragina izan zuen nigan. Niri egindako mesedea nola eskertu pentsatzen ari nintzen bitartean, oroitzen dut Tikvaren bordan sartu eta neskaren bila hastean, hau gas-ganberara eraman zutela esan zidatela. Momentu hartan bakarrik ikusi nuen nire burua, arerioen aurka galdurik banengo bezala, alferrikako borrokan. 

			Hurrengo asteetan hil ez izana harrigarria izan zen. Guztiz akiturik nengoen eta urritasunez egin nuen lan. Normalean txerri alemaniarrek mandrainak hiltzen zituzten, horregatik izan zen harrigarria nik bizirik iraun izana. Aste hauen ondoren, nire zorioneko eguna heldu zen. Erizaindegira hurbildu nintzen lan egitea oztopatzen zidan besoko zauri bat sendatu nahian. Heldu orduko agure bat atera zuten bi nazik bertatik. Hilda zegoen. 

			- Eraman dezagun kanpoan aparkaturik dugun kamionetara, ordu erdi barru aterako da eta. Hildako zorri juduak Ravensbruckeko hilobi batean lurperatzeko agindu du Hitler handiak. - esan zuen haietako batek. 

			Nire zorioneko eguna zen. Infernu hartatik hanka egiteko eguna zen. Duda- mudatan egon nintzen une batez, baina gero Tikva etorri zitzaidan burura, eta horrek kemena eman zidan. Bere heriotza bere alde borrokatzeko seinalea izan zela pentsatu nahi nuen, bere omenez eta berak nahiko zukeen bezala aurrera egiteko seinalea. Bere ohorean, eta baita nire gurasoen ohorean ere. Poliki poliki eta ezkutuan, kamioneta hartara hurbildu nintzen, eta kontu handiarekin, jakinda nire bizia jokoan zegoela, kamionetan zegoen hildako gorpuen mordoan barneratzera atrebitu nintzen. Nazkagarria zen oso, baina Neuengammen aurretik ikusitakoarekin konparaturik ez zen ezer. Kamioneta mugitzen hasi zen eta denbora luze batez mugitu gabe aguantatu ondoren, eta baso baten alboko errepide batean geundela, zerbait egin behar nuela ohartu nintzen. Jarraian, eta burura etorri zitzaizkidan ideietatik lehenengoa, errepidera salto egin nuen, gidariak ni ikustea saihestuz. 

			Munduko emakumerik zoriontsuena nintzela sentitu nuen basoan sartzerakoan. Nahiz eta argal eta zurbil egon, garrantzitsuena nire barrenean sentitzen nuena zen; hegoak ireki berri zituen tximeleta askea nintzen baso lasai hartan, betiereko barealdi hartan. Aske nintzela pentsatzeak ikaragarrizko poza ematen zidan. Hala ere, ikaragarrizko tristura ematen zidan pentsatzeak nire ekaitza amaitu zela, baina beste askorena ez. 

			Zoriontasuna abstraktua da, subjektiboa. Batzuentzat dirua da zoriontasuna, beste batzuentzat aldiz, askatasuna.

			II. mundu gudako holokaustoaren garaian kokaturiko istorio honen baitan zoriontasuna ezkutuan dago. Nork bere zoriontasuna aurki dezakeenez, gure protagonistak bere zoriontasunerako bidearen pasartea kontatuko digu.

			Pertsonaia honen kemenak aurre egingo al die aurkeztuko zaizkion zailtasunei? Zein izango ote da hari egokituko zaion zoriontasuna?

			ZORIONTASUNAREN EGOKITZEA

			Amaia Kamiruaga Rementería

			16 urte - Sondika

			2014 - E Kategoria

		

	
		
			2015. URTEA

			Txorierriko Ipuin Bilduma

		

	
		
			ESPAZIOA

			Behin batean bazen Jon izeneko mutil bat. Liburuak irakurtzea gustatzen zitzaion eta irudimen handikoa zen. Egunero, eskolatik irten eta aitak zeukan txoko batera joaten zen.

			Egun batean espazio ontzi bat egitea bururatu zitzaion. Aitak zeuzkan torlojuak, burdinak, egur zatiak hartu eta segituan makina bat egin zuen. 

			Han igo zen gure Jon. Espaziorantz  abiatu zenean plaf!!! Motorra apurtu zitzaion eta planeta batera jausi zen.

			- Zer demontre egongo ote da hemen!!!- esan zuen mutikoak.

			Planeta arakatzen hasi zen eta ordu batzuk pasatu ondoren estralurtar batekin topo egin zuen.

			- Nor zara? - esan zuen Jonek.

			- Ni Danif naiz - erantzun zuen estralurtarrak.

			- Nola dakizu gure hizkuntza? - esan zion Jonek.

			- Askotan zuen planetara joan naizelako - erantzun zion Danifek.

			Lagun handiak egin ziren eta planeta ezagutu zuenean berriro bere etxera joatea erabaki zuen. Bien artean makina konpontzen hasi ziren eta izugarrizko tramankulua lortu zuten.

			Gauetan, Jonek zerura begiratzen zuenean eta izarra ikusten zuenean bazekien bere laguna zela. Pentsamenduen bitartez komunikatzen ziren eta horrela betirako lagun on bat izan zuen.

			ESPAZIOA

			6 urte - Larrabetzuko herri ikastetxeko ikasleak

			Ekain Elosegi Ugarte, Asier Aspuru Sánchez, Ane Luna Martínez.

			2015 - A Kategoria

		

	
		
			HEGAN EGIN NAHI ZUEN ORKA

			Bazen behin orka bat hegan egin nahi zuena eta mundua ikusi nahi zuena, baina ezin zuen uretatik atera. Orkak lagun batzuk zituen: bat karramarro bat zen, beste bat morena bat eta azkena, olagarroa. 

			Orkak algaz egindako hegalak diseinatu zituen. Hegalak indarrez mugitzen ziren, baina ez zuen lortu bere gorputz handia mugitzea. Behin eta berriro saiatu zen, baina alferrik. Orka oso nekatuta zegoen eta lo egitera joan zen. Biharamunean jo eta ke aritu zen berriro ere. 

			Egun batean karramarroari ideia bat bururatu zitzaion: tiragoma handi bat egingo zuen. Horretarako makila erraldoi bat eta alga batzuk beharko zituen. Makila harean iltzatu zuen eta algak gomak bezala ipiniko zituen ondoren makilari lotuta. Amaitu zuenean orka makilan igo zen, lagunek asko luzatu zuten goma ongi tenkatu arte, askatu eta... orka zeruraino atera zen hegaz, baina... uretara jausi zen berriro ere! Min handia hartu zuen eta horregatik egun asko eman zituen ezer egin gabe. 

			Handik egun batzuetara, sendatu egin zenean, salto ederra eman zuen eta mundu osoa ikusi ahal izan zuen handik goitik. Orduan konturatu zen hegan egitea ez zela inportanteena, zeu zaren modukoa izatea baizik. 

			Eta hala bazan, sar dadila kalabazan eta
atera dadila Sondikako plazan.

			HEGAN EGIN NAHI ZUEN ORKA

			Mikel Zamora

			8 urte - Sondika

			2015 - B Kategoria

		

	
		
			ZORIONTASUNAREN KUTXA

			Beste egun triste bat zen familiarentzat, batez ere, Nahia izeneko neskarentzat.

			Nahia, triste bizi aurretik, beti zegoen lagunez inguraturik. Baina, egun batean, bera triste jartzean, bere lagunek alde batera utzi zuten neskatila. Horrela igaro zuen denbora luzean eta Nahiak ez zekien zer egin berriro barre egiteko. 

			Nahiaren gurasoek arduratuta eta triste esan zioten: zoriontasuna barrenetik ateratzen zaigu, saiatu beharko zara.

			Bere gurasoek, Nahia animatzeko, bere jakirik gozoenak prestatzen zizkioten, bere jantzirik gustukoenak erosten zizkioten; hala ere, ez zegoen modurik Nahiak barre egin zezan eta egoera honek txarrera egin zuen.

			Nahiaren gurasoek pentsatu zuten ez zekitela zer egin Nahiak berriro barre egiteko eta psikologo batengana eramatea erabaki zuten. Nahiak ez zuen hobetu, egia esan tristeago jarri zen, bere gurasoek  ez zutela maite pentsatu zuelako.

			Udako egun eguzkitsu batean, Nahia bakarrik ibiltzera atera zen. Bidetik zihoan bitartean ijito batekin egin zuen topo, eta honek horrela esan zion:

			Hain polita izateko, oso triste ikusten zaitut. Begira, hemen daukadan kutxa, zoriontasunaren kutxa da eta biraderari egunero bueltak ematen badizkiozu, zure bizitza aldatuko da. 

			Nahiak, ijitoak esandakoa sinetsi zuen, beraz, poltsikoan zuen diru apurrarekin kutxa erostea erabaki zuen.

			Nahia korrika joan zen etxera eta biraderari bueltak ematen hasi zen. Une berean, Nahiaren lagunek etxeko atera deitu zuten eta ea haiekin jolastu nahi zuen galdetu zioten. Nahiak baietz erantzun zuen, baina, etxetik atera aurretik kutxa hartu zuen.

			Nahia eta bere lagunak parkera joan ziren eta Nahiaren eskuetan kutxa bat ikustean, honako hau esan zioten:

			- Zergatik atera zara kutxa horrekin? Zer dauka barruan?

			- Zoriontasunaren kutxa da - esan zuen Nahiak - biraderari bueltak ematen badizkiozu zoriontasuna emango dizu.

			- Egia esan, inork ez zuen Nahia sinetsi, horregatik erantzun zien:

			- Hartu zuek biradera eta bueltak eman, horrela ikusiko duzue nik esaten dudana egia dela eta benetan kutxa horrek funtzionatzen duela.

			Lagunek bueltak eman zizkioten biraderari, orduan, ikastolako mutil nagusiak zelaira joan ziren futbolera jolastera eta Nahiaren lagunei haiekin jolasteko eskatu zieten. Hauek pozez beterik baietz erantzun zuten. Hura bai arratsalde zoriontsua izan zela!

			Handik aurrera, Nahiak eta Nahiaren lagunek egunero ematen zizkioten bueltak kutxaren biraderari, horregatik egun zoriontsu eta dibertigarriak igarotzen zituzten.

			Neskatoaren gurasoak oso pozik zeuden, Nahia alai eta irribarretsu ikusten zutelako. Baina bat-bateko aldaketa hori nondik zetorren ez zekitenez, gosari orduan alabari galdetu zioten:

			- Zer aldatu da, orain hain pozik sentitzeko?

			- Zoriontasunaren kutxa da, ama- erantzun zuen Nahiak- biraderari bueltak ematen dizkiodan bakoitzean, gauza onak gertatzen zaizkit niri eta nire ingurukoei.

			- Utziko didazu kutxa ikusten? galdetu zuen aitak

			- Bai, noski!

			Aitak kutxa ikustean pentsatu zuen: hau kafe-errota zaharra besterik ez da! Orduan, alabari begira gelditu zen.

			Nahia, zoriontasuna zure barnean dago, beraz, zu pozik bazaude besteok ere pozik egongo gara. Ez duzu kutxa horren beharrik alai egoteko!

			Argi dago, gu geu aldatzen bagara, mundu osoa aldatuko dugula.

			ZORIONTASUNAREN KUTXA

			Ane Villacian Bermejillo
10 urte - Sondika

			2015 - C Kategoria

		

	
		
			AMAREN BEGIETAN

			2014ko uda, hiru urte pasatu dira nire ama eta aita banandu zirenetik. Orain, amarekin bizi naiz; lehen hilabeteak ez ziren errazak izan, baina azkenean lortu zuen min hori gainditzea. Aldiz, azken boladan arraro samar ikusten dut, gogo gabe; baina nik uste dut aldaketak izango direla: uda heldu da, eguzkia, hondartzara joateko unea... - pentsatzen ari nintzen ni goiz eguzkitsu hartan. 

			Harengana hurbildu eta esan nion: 

			- Ama, gaur eguna lagunekin hondartzan pasatuko dut.

			- Ondo da, baina ez zaitez berandu bueltatu eta eraman ezazu zerbait bazkaltzeko, maitea. 

			- Bai... lasai, ederto egongo naiz, gauerako bueltan nago. 

			Hondartzara heldu eta lagunekin elkartu nintzen. Egunean zehar hainbat gauza egin genituen: bainuak hartu, pilotarekin jolastu... baina iluntzen hasi zen eta pentsatu nuen etxera bueltatzeko ordua zela. Etxera helduta, dutxa bat hartu nuen, eta ondoren nire ama Elisarengana joan nintzen afaltzeko. Biak geunden mahaian jesarrita, baina berak ez zuen ia ezer jan eta horren ondorioz galdetu nion: 

			- Ama, arazorik ba al dago? Ez duzu ezertxo ere jan. 

			- Lasai Aitor, ez da ezer; soilik goserik ez daukadala, ez arduratu. 

			Afaldu eta gero film bat ikusi genuen eta azkenik ohera. Horrelakoak izan ziren uda hasierako hainbat egun. Horietako aste batean, udako kanpamentu batera joan nintzen. Niretzako esperientzia izugarria izan zen hura. Batetik egin genituen bisita eta jolas guztiengatik eta bestetik lagun piloa egin nituelako. Orain etxera bueltatu eta urtero bezala amarekin egingo nuen bidaia bat Afrikako kosta tropikalen batera. Ilusioz heldu nintzen bueltan, bizi izandako guztia amari kontatzeko, baina ez nuen aurkitzen, bere gelan sartu nintzen arte. Hantxe zegoen ama, lurrean etzanda, begiak more eta joan nintzenean baino argalago. Altxatzen lagundu nion eta zer gertatu zitzaion galdetu, baina nire Elisak ez zuen erantzunik ematen. Orduan konturatu nintzen, buruko minak, ez jatea, lorik ez egitea eta beste sintoma guzti horiek ez zirela uda etorri zelako, ezta nire aitaren oroimenagatik ere; nire ama maitea gaixo zegoen, ez dakit zer zeukan, baina gaixo zegoen. 

			Errekuperatzen lagundu nion eta baita lasai egoteko esan ere, ez zegoela urteroko bidaia egin beharrik, baina berak ez zuen onartzen. Bidaia egiteari ekin nahi zion, bere egoerari aditu gabe. Azkenean konbentzitu ninduen ondo zegoela nahiz eta ni guztiz seguru ez egon. 

			Baina horietako gau batean ama ikusi nuen oka egiten eta lurrean etzanda; ezin zuen mina jasan. Medikuarengana joateko gomendatu nionean, jaramon egin behar zidan, baina ez zidan ezertxo ere erantzun. Oraingo hartan ezin izan zuen erabakirik hartu, oso gaixo zegoen eta nik neuk egin behar izan nuen egokia iruditzen zitzaidana. Horrela pentsatu eta egin. Medikuarengana jo nuen berehala; auzokoa deitu nuen, ama eta biok autoz eramateko. Hark plazer handiz eraman gintuen, betidanik ezagunak ginelako eta ez zuelako bere "Elisatxo"ri, hain maite zuen auzoko jatorrari, ezer gertatzerik nahi. Horregatik geratu zen nirekin ospitalean amari probak egin zizkioten arte. Hainbat ordu eman genituen itxaroten, oso urduri, ezer larria ez izateko esperoan. Baina orduan erizaina etorri zen espresio triste batekin; atsekabea ikusten zitzaion aurpegian. Eta minduta esan zigun: 

			- Sentitzen dut, baina minbizia dauka. Ospitalean geratu beharko da guztiz sendatu arte, komeni zaizue etxera joatea. Benetan, ahal dugun guztia egingo dugu. 

			Negarrez hasi nintzen eta auzokoa ni kontsolatzen saiatu zen. Baina nolatan ez nintzen konturatu, ez zuen jaten ezta lorik egiten, beste gauza askoren artean. Inozoa naiz, amak zuenaz arinago konturatu izan banintz orain ez litzateke hain txarto egongo. Hain txarto nengoen... Orduan Asierrek, nire lagunak, esan zidan etxera eramango ninduela, baina nik ez nuen hori nahi; ospitalean geratu nahi nuen. Asierrek bazekien oso gogorra izango zela nik bakarrik etxean gaua pasatzea eta horregatik eskaini zidan bere etxean lo egiteko aukera, eta zin egin zidan hurrengo goizean bueltan joango ginela nire ama maitearengana. 

			Hala egin genuen; ospitalera heldu eta nire amatxo Elisa zegoen lekura jo genuen zuzenean. Asierri bakarrik uzteko eskatu nion, ni eta nire ama, nire ama eta ni. Momentu horretan etorri zitzaizkidan burura oroimen eta pentsamendu guztiak: txikitatik nirekin egon den ama, nirekin jolastu duena, elikatu eta jantzi nauena. Momentu okerrenetan nire alboan egon den emakume hori, aholkuak emanez edo barre eraginez. Aitak utzi bazuen ere, nitaz arduratu zen, ni zaindu eta maitatzeko lana hartu zuen eta baita bere lana ondo egin ere. Hain zoriontsua eta alaia izan zen Elisa, orain hemen dago ospitalean tuboz betea. Ezin da izan, eta guzti hau nire erruz, konturatu ez nintzelako. 

			Nik ez nekien amak onera edo txarrera egiten zuen, egunero zituelako begiak itxita eta beti izan ziren begiak bere umorea erakusten zutenak. Egun gogorrak izan ziren niretzat, ezin nuen lagunekin joan eta haien galderak entzun behar nituen beti "zergatik ez zara ateratzen?", "eta zergatik negar horiek?"; sufrimendu itzela zen hura. Egunero joaten nintzen amari bisita egitera eta medikuei galdetzen nien nola zihoan guztia, baina haiek beti erantzuten zidaten gauza bera: "oraindik oso goiz da edozer esateko, baina ahal dugun guztia egiten gaude". 

			Hilabete bi pasatu ziren ama hala zegoenetik eta egun hartan ere egin nion bisita. Lore batzuk eraman nizkion eta eskerrak eman nigatik egin zuen guztiagatik; ez nekien entzungo zidan ala ez, baina nik sentitzen nuena esaten nion, oso garrantzitsua den pertsona bat betirako galduko duen batek moduan, hitz egiten nionean eskua eusten nion eta horri esker berari lotuta sentitzen nintzen. Eskerrak eman nizkion zen bezalakoa izateagatik eta baita barkamena eskatu ere, nahi gabe egin ahal izan nion min guztiagatik. Bat-batean, begiak ireki zituen eta poz erraldoi batek bete zidan gorputz osoa. Betiko begi bitxi, polit eta alaiak ziren; nahiz eta triste eta gaixoarenak eman, bertan zeuden, irekita, bizitza osoan zehar alaitu zidaten haiek, hortxe zeuden, bere momenturik gogorrenetan ni laguntzen. 

			Badakit minbizia oso gaixotasun gogorra dela eta ama gaixoa sufritzen egongo zela, baina nire min sentimentala ere ez zen txikia, eta sastada bat sentitzen nuen bihotzean ama galduko nuela pentsatzean. Baina begi haiek lasaitu ninduten, eta begi horiek ziren aurrera egin zutenak. 

			Nire ama borrokalaria da eta oraingo honetan txarrenean egonda ere, aurrera egin du. Eskerrak berari. Zer naiz ni amatxo gabe? Zer da umetxoa babesle gabe? Momentu horretatik aurrera, amari oso lotuta nago. Egunero eskertzen diot den bezalakoa delako eta urtero ospatzen dugu uda gogor eta ahaztezin honen urteurrena. Amaren begiek lagundu zidaten aurrera egiten eta nik emakume indartsu eta eder honi bizitza zor diot. 

			Eskerrik asko ama, denagatik.

			AMAREN BEGIETAN

			Naia Legarreta García

			15 urte - Derio-Bidea (Mungia)

			2015 - D Kategoria

		

	
		
			KOLOREAK

			San Bariku zen. Hori ondo gogoratzen dut. Haizea eta biok txutxe denda aurrean geundelako. Gure kromoak eta paketeak erosteko prest geneukan dirua eta bat-batean gizon marroi bat, Olentzerok bezalako zakua soinean, guregana hurbildu zen. Zaku barrutik denetarik ateratzen hasi zen: koloretako zapiak, erlojuak, eskumuturrekoak... horiek bai politak!! 

			- Zenbat balio du urdinak? -galdetu nion. Baina jakin barik geratu nintzen Haizearen amak handik urruntzeko agindu zidalako. 

			- Goiko parkera joango gara txutxeak erosi ostean, ala ala!! - esan zuen. Beste ama batekin hitz egiten entzun nion, gauza asko esanez, eta horrelako gizonak lana lapurtzera etortzen zirela ulertu nion. 

			Lana lapurtzera?? Harriturik geratu nintzen. Ez nekien lan-lapurrak zeudenik. Banekien beste herri askotan (gurean ez, amak azaldu zidanez egun batean) etxe-lapurrak, edo diru-lapurrak egon badaudela, baina lan-lapurrak?? 

			Hurrengo egunean familia osoa osabaren etxera joan ginen bazkaltzera. Nire osabaren neska-lagunak lana topatu zuela esan zuen eta ospatzera joan ginen. Bera marroia da, parkeko gizona bezalakoa, eta bere herrialdetik ihes egin behar izan zuen. Orain badakit arrazoia.

			Lan-lapurra delako!! 

			Beldurturik, baina jakin minez, nire osabarengana joan nintzen eta zurrumurruan galdetu nion: 

			- Osaba... nori lapurtu dio izekok bere lana? Eta nola egin du? Badakizu aita lan barik dagoela orain dela asko, agian irakatsi ahal dio nola egin...

			Nire amak guztia entzun zuen sukaldeko beste aldetik (batzuetan super-botereak dauzkala uste dut...) eta lehenengo zuri, eta gero gorri- gorri ikusi nion bere aurpegia.

			- Nondik atera duzu hori? - berak, sekulako haserre bizian eta gorri-gorri. 

			- Haizearen amak parkeko gizon marroia lan-lapurra zela esan zuen eta izeko kolore berdinekoa denez, hori bururatu zait - nik, dardarka eta zuri... 

			- Entzudazu ondo... ez izekok ez eta gizon marroiak ere ez diote inori lanik lapurtu. Antzina haien herrialdeetan beste batzuek gauza pilo bat lapurtu zuten eta horrexegatik alde egin behar izan dute, ez daukatena berreskuratzera. Izekoren herrialdean askatasuna batez ere emakumeei lapurtzen diete eta Haizearen ama lasai egon daiteke zeren eta lana lapurtzeko, lehenengo eduki egin behar luke eta inoiz ez du eduki, ez lanik ez eta bururik ere!! 

			Ez nuen ezer gehiago galdetu nire amaren koloreez beldurtuta nengoelako...

			Hurrengo astean igerilekuko aldagelan geundela Haizeak esan zidan bere amak ez ninduela berriro ikusi nahi parkeko gizona bezalako batekin hitz egiten. 

			- Ez zaitez kezkatu -esan nion- horrelako gizon marroiak ez dira lapurrak, gure herrietara haiei lapurtu ziotenaren bila baino ez dira etortzen. Gainera, zure ama ez da beldurtu behar -jarraitu nuen- inoiz ez duelako eduki ez lanik ez eta bururik ere. Beraz ez dira joango berarengana berreskuratzera. 

			Bere ama nire atzean zegoen eta buelta eman nuenean lehenengo zuri- zuri geratu zen eta gero gorri baino gorriago. Nire amak ere guztia entzun zuen, baina inork ez zuen ezer esan.

			Isil-isilik arropa jartzen lagundu zidan eta kotxean geundela horrela azaldu zidan: 

			- Laztana, txikiak garenean oso garrantzitsua da hitz egiten ikastea, baina nagusitzen garenean askoz garrantzitsuagoa da isilik egoten ikastea. Nik ere ikasi beharko dut oraindik. 

			Nire amak ez dakiena da nik ikasita daukadala jadanik berak esan zuena. Gauean, nire ohean nengoela eta aitarekin gertatukoari buruz hitz egiten entzun nionean, itzelezko barrea egin zutenean ez nuen tutik ere esan...

			KOLOREAK

			Eva Martín

			40 urte - Larrabetzu

			2015 - E Kategoria

		

	
		
			2016. URTEA

			Txorierriko Ipuin Bilduma

		

	
		
			LAMIA ETA ALKATEA

			Aspaldi aspaldi lamia bat errekan bizi zen. Alkateak zubi asko ipini zituen eta erreka ez zen ia ikusten. Lamia ezin zen han bizi. Alkatearengana joatea pentsatu zuen eta esan zion: 

			- Zergatik ipini dituzu zubi asko? Horrela ezin naiz bizi. Herrian asko gara eta erratzen gara. Birekin balio du. Bat etortzeko eta bestea joateko.

			- Saiatuko gara.

			- Eskerrik asko.

			Horrela egin zuten eta lamiak urtean behin izokinak ekartzen zituen errekan gora.

			LAMIA ETA ALKATEA

			Matxalen Lekerika Astola

			7 urte - Lezama

			2016 - A Kategoria

		

	
		
			BASOKO FESTA

			Egun batean 2.Dko ikasleek txango bat egin zuten basora. Festa bat ospatu nahi zuten basoan udazkena zela ospatzeko.

			Motxilak hartu, autobusean sartu eta basora heldu ziren. Basozaina itxaroten zegoen eta berri txar bat zeukan esateko. Haize zurrunbilo ikaragarria egon zen eta basoa hankaz gora zegoen.

			Ez zegoen animaliarik, ez fruiturik, ez zegoen zapabururik, erreka harriz beteta zegoen, ez zegoen habiarik zuhaitzetan, sustraiak ikusten  ziren...

			Orduan plan bat prestatu zuten, naturistek taldea sortu zuten. Bakoitzak lan bat egin beharko zuen basoa berriz bizirik egoteko.

			Orduan basozainari tresnak eskatu zizkioten, eskorga (karretila) bat errekatik harriak kentzeko, pala handiak zuloak egiteko, aitzurrak landareak landatzeko eta eskuarea basoa garbitzeko. Arratsalde osoa lan eta lan egon ziren. Udaberrian bueltatu ziren basora eta... basoa bizirik zegoen. Arianek ipurtargiak harrapatu zituen, Sheilak loreak, Ane saguzarren kobara sartu zen, Mikel eta Ederrek zapaburuak aurkitu zituzten, Izaro eta Ekinek landare haragijaleak aurkitu zituzten, Deienek eta Ametsek animalien aztarnak ikusi zituzten, Erlantz eta Natalia zikin-zikin heldu ziren putzura jausi zirelako, Adei eta Sendoa hondatu ziren ur- jauzian erori zirelako eta Ibai, Ainhoa eta Eder makilekin txabolatxoa egiten saiatu ziren.

			Azkenean Markel eta Izarok palomitak ekarri zituzten eta festa ospatu zuten basoa bizirik zegoelako.

			BASOKO FESTA

			7 urte - Derioko herri ikastetxeko 2D gelako ikasleak

			Ariane Arias, Shiba Ahmed, Anne Arce, Mikel Azpitarte, Mikel Errazkin, Eder Gimeno, Deiene Gómez, Eder Landeta, Erlantz Marco, Ametsa Martínez, Markel Meñica, Ainhoa Nuñez, Ibai Peña, Izaro Pérez, Ekiñe Tejada, Adei Tomás, Sendoa Urruticoechea, Natalia Valiente eta Izaro Vega.

			2016 - A Kategoria

		

	
		
			POSTONTZIA

			Bazen behin gizon bat. Egun batean postontzira postal bat bota nahi zuen eta besoa ataskatuta gelditu zitzaion. Orduak eta asteak pasatu ziren eta gizonak han jarraitzen zuen. Anbulantzia, polizia, eta horrelako gauza pila bat etortzen ziren.

			Egun batean suhiltzaileak etorri ziren baina ez zuten atera. Herri hartako jendeak janaria, ura eta gauza asko eramaten zizkioten. Goizean andre batek gosaria ematen zion, umeek eta amek merienda, gizon zahar batek bazkaria eta neska gazte batek afaria. Gero ilobak, umeak, nebak eta, bisitan joaten ziren. Kartetako lagunak kartetan jolasten eta abar. Han udaberria, uda, udazkena eta negua gelditzen zen. 

			Azkenean mekaniko bat etorri zen eta postontziari gurpilak jarri zizkion eta nonork karta bat bota nahi bazuen, bere etxera joaten zen eta han bisitak egiten zizkioten lagunek, auzokideek eta familiarrek.

			POSTONTZIA

			Lur Iturbide Eskobal

			9 urte - Larrabetzu

			2016 - B Kategoria

		

	
		
			HOSTO ABENTURAZALEA

			Istorio hau haizeak kontatu zidan, basoko belardi batean, izarren artean, lotan nengoen garai hartan.

			Udaberriko egun eder batean hosto bat jaio zen. Oso pozik zegoen zuhaitzean egin zituen lagunekin, hostoak adin guztietako lagunak baitzituen: hosto nagusiek ipuinak kontatzen zizkioten, bere adinekoekin jolas egiten zuen...

			Txoriak, armiarmak, zizareak, inurriak... ere etortzen ziren zuhaitzera. Armiarmek mantak egiten zizkioten, txoriek kantuak abestu, zizareek eta inurriek kilimak egiten zizkioten.

			Bat-batean, zuhaitzetik zuhaitzera zebilen urtxintxa bati pinu-bola bat jausi zitzaion, eta gure hostoa erori egin zen lurrera.

			Haize bolada batek hostoa urruneko hondartza batera eraman zuen. Hondartza handia eta ederra zen. Baina hostoak etxera itzuli nahi zuen, bakarrik zegoelako. Orduan neskatila batek hartu zuen eta bere etxera eraman zuen, bere hostoen bilduma egiteko. Hostoa oso gustura zegoen neskatilarekin eta ez zuen etxera itzuli nahi. Baina hurrengo goizean, leihoa irekita zegoen eta haizeak berriro eraman zuen hostoa.

			Neskatila negarrez hasi zen. Hostoak pena handia sentitu zuen eta esan zion haizeari: 

			- Haize jauna, emango al diozu neskatilari nire antzeko hosto polit bat?

			Eta haizeak erantzun zion:

			- Bai, bai noski.

			Eta hostoak pozik jarraitu zuen bere bidaia.

			Haizeak zoo batera eraman zuen hostoa eta zooko lehoien parkean gelditu zen. Bertan beldur handia pasatu zuen, lehoiak handiak, indartsuak, leialak, hagin zorrozdunak eta beldurgarriak direlako.

			Handik gutxira konturatu zen lehoiek ez ziotela jaramonik egiten. Pentsatzen eta pentsatzen gogoratu zuen, lehoiak haragijaleak zirela eta ez zutela hostorik jaten. Eskerrak ez zela jirafen parkean erori, bestela akabo bera eta bere abenturak.

			Egunak joan eta egunak etorri, udaberria heldu zen eta berarekin batera eguraldi ona ere bai. Eta eguraldi onarekin, txoriak haien ezkutalekuetatik irten ziren poz-pozik. Txantxangorri batek hostoak behar zituen bere habia egiteko. Baina hosto abenturazaleak ez zuen txantxangorriarekin joan nahi, berak abenturak bizi nahi zituelako. Txantxangorriak esan zion orduan:

			- Mesedez, etor zaitez nirekin, habia behar dut arrautzak erruteko, eta txorikumeak jaiotzeko. Nirekin bazatoz zure zuhaitzean jarriko dut habia.

			Hostoari ideia bikaina iruditu zitzaion eta baietz esan zion.

			Horrela, bere zuhaitzera bueltatu zen txori amarekin batera eta han oso zoriontsu bizi izan ziren denak.

			Armiarmek mantak egiten zizkioten, txoriek kantuak abestu, zizareek eta inurriek kilimak egiten zizkioten...

			Eta bat, bi, hiru eta lau, ipuin hau amaitu da.

			HOSTO ABENTURAZALEA

			Ane Ormaetxe Loroño

			9 urte - Lezama

			2016 - B Kategoria

		

	
		
			ITSASLAMINEN ERREINUA

			Itsasoan, oso-oso sakon badago erreinu bat, itsaslaminen erreinua. Han egunero gertatzen da abenturaren bat, beldurgarria, dibertigarria edo tristea. Gaurko istorio hau itsaslamina  txiki biri gertatu zitzaien orain dela mende batzuk (itsaslaminak 8 miloi urte baino gehiago bizi daitezke). Ipuin honen pertsonaiak aurkeztuko dizkizuet: Laura eta Helena. 

			Istorioa hastera doa... 

			Udako egun eguzkitsu batean Helena eta Laura aspertuta zeuden: 

			- Aizu Helena! Zergatik ez goaz hondarretara jolastera? 

			- Zer itxaroten gaude ba, goazen! 

			Baina handik gutxira asko aspertzen ari ziren eta itsasadarrera joatea erabaki zuten. 

			- Goazen itsasadarrera! - esan zuen Laurak. 

			- Ongi da, goazen! - erantzun zion Helenak. 

			Apur bat geroago, itsasadarrera heldu ziren. Bertan neskato bat zegoen eta beraiengana berbetan etorri zen. 

			- Nortzuk zarete? Zer egiten duzue hemen? - esan zien neskak. 

			- Gu Laura eta Helena gara, itsaslaminak gara - erantzun zuen Helenak. 

			- Nor zara zu? - galdetu zuen Laurak. 

			- Ni Lili naiz - esan zuen neskak. 

			- Mesedez, ez esan inori itsaslaminak garela! 

			Laster, lagun handiak egin ziren. Sarritan geratzen ziren solasean eta jolasean aritzeko. Baina egun batean Lauraren ama Lauraren bila joan zen. Orduan Lilirekin ikusi zituen eta asko haserretu zen. 

			- Helena! Laura! ... nor da neska hori? 

			- Lagun bat da. 

			Baina amak ez zien Lilirekin jolasten utzi eta etxera eraman zituen. Etxetik atera gabe zigortu zituen. 

			- Laura, zerbait egin behar dugu... 

			- Bai, egia da! 

			Orduan plan bat bururatu zitzaien, plan horrekin Lili ikusi ahal izango zuten gutxienez egun bat gehiago. Orduan ohe barruan sartu zituzten burukoak eta kostalderantz abiatu ziren euren laguna berriro ikusteko asmoz. Han LiIi itxaroten zegoen eta ikusi zituenean esan zien: 

			- Kaixo neskak, ez haserretu, baina ezin gara gehiago ikusi. 

			- Zergatik? 

			- Ez dudalako nahi inork zuen sekretua jakiterik.Inork ikusten bazaituzte zuen erreinua arriskuan egongo litzateke eta nik ez dut nahi zuei min egiterik. 

			- Baina ez du inork jakingo! 

			Lilik behin eta berriro ezetz esaten zien. Azkenean Laura eta Helena etxera goibel bueltatu ziren eta amari kontatu zioten gertatutakoa. Amak kontsolatu zituen, baina Lili ezin izan zuten ahaztu. 

			Horregatik hondartzan edozer arraroa ikusten dugunean, hau da, olatuen gainean behe-lainoa, itsaslaminak LiIi oraindik bilatzen dabiltzala esaten dugu. Baina zoritzarrez istorio hau ez da inoiz ongi bukatuko. Gure lamiek ez zuten inoiz jakin Lili hazi, ezkondu eta seme-alabak izan zituela. Oso zoriontsua izan zen une askotan baina bere lagun itsaslaminak ez zituen ahaztu eta sarri galdetzen zion bere buruari zelan egongo ziren. Baina gizakiok ez gara itsaslaminak beste urte bizi, Lili zahartu eta hil egin zen bere lagunen istorioa berarekin eramanez. 

			ITSASLAMINEN ERREINUA

			June Zabala Ezkerra

			11 urte - Lezama

			2016 - C Kategoria

		

	
		
			ISTORIOEN BASOA

			Bazen behin neskato gazte bat. Larrabetzun bizi zen eta hamaika urte zituen. 
 Irakurtzea zuen gustuko. 

			Egun batean kaletik zihoala txori oso arraro bat ikusi zuen, eta bere atzetik joan zen korrika. Txoriak basora eraman zuen Saray, basoaren erdi-erdira, eta gero desagertu zen.

			Saray alboetara begiratzen hasi zen; Larrabetzuko baso hark, zeozer zeukan, zeozer arraroa. Zuhaitzen hostoek distira eder bat egiten zuten. Enborrak urrezko hainbat apaingarri zituen eta honen barruan zeozer ikusten zen. Bai, zuhaitzaren enborrak gardenak ziren eta barruan liburu bat zegoen. Saray denbora luzez begiratuz konturatu zen horiek liburuak zirela. Liburu potoloak eta koloretsuak. Neskatoak eskua luzatu zuen liburu bat hartzeko eta... 

			- Hara! Enborra gardena izateaz gain, liburua ere hartu dezaket!

			Liburua hartu zuen. Honen barruan ez zegoen ezer idatzita, beraz ezin zuen ezer   irakurri eta basotik kanpora abiatu zen liburua utziz. Minutuak igaro eta ez zuen amaiera aurkitu, gainera txoria desagertu zen lekuan agertu zen bera; mila buelta ezertarako.

			Bat-batean lehengo txoria agertu zen.

			Orain itxura desberdina zeukan, hosto distiratsuen antzera eta bere hegoak  handiagoak ziren, baina Saray seguru zegoen lehengo txoria zela. Hau hitz egiten hasi zen:

			- Saray!!!

			- Nola dakizu nire izena? Nor zara?

			- Horrek ez du axola, gauza garrantzitsu bat esan behar dizut. Ezin zara baso honetatik irten.

			- Zeeerrr?! Zergatik?!

			- Beno... badago irtenbide bat, baina oso txikia zara.

			- Zeeeein?

			- Ba... liburu bat idatzi behar duzu. Berez, zu ez zinen hemen egon behar, lurtarrak ezin dira baso honetara sartu, baina zu nire atzetik etorri zarenez... sartu egin zara-esan zuen txoriak oso kezkatuta.

			- Orduan egin behar dudan gauza bakarra ipuin bat idaztea da? Bakarrik hori?

			- Bai.

			Saray lehengo zuhaitzera hurbildu eta liburu bat hartu zuen, zorte honez boligrafo bat zeukan eta idazten hasi zen. Bere istorioa txori bati buruzkoa zen eta orduak igaro zituen idazten.

			- Amaitu dut!

			Txoriak harriduraz begiratu zuen Saray, bai neska fina! Sarayk liburua enbor gardenean sartu zuen eta zuhaitza arrunt bihurtu zen.

			- Hara!!... oihukatu zuen Sarayk.

			Gainera basoaren amaieran irteera bat agertu zen.

			- Tira, joateko aukera duzu orain.

			- Baina nik gehiago idatzi nahi dut...

			- Ongi da, ez esan hau inori, tori... txoriak hosto bat eman zion Sarayri, baina hosto oso distiratsu bat - honekin basora bueltatu ahal zara egunero, idaztera.

			Egun hartatik aurrera Saray baso hartara joaten zen idaztera.

			Amaiera.

			- Hara ama! Zein ipuin polita! Non irakurri duzu? 

			- Sekretu bat da hori!

			- Joan gaitezke?

			- Ondo da.

			Amak basora eraman ninduen. Poltsikotik hosto distiratsu bat atera zuen eta gure aurrean baso arrunt bat agertu zen.

			- Ipuin guztiak idatzita daude, bat izan ezik.

			- Zer? - ez nuen azken hori ulertu.

			Ama ibiltzen hasi zen eta basoaren amaierara eraman ninduen. Zuhaitz garden eta distiratsu bat ikusten nuen. Ibiltzen nintzen bitartean istorioen usainak eta hostoen haizeak kolpatzen zidaten aurpegia.

			- Iritsi gara, ikusten duzu zuhaitz arraro hau?

			- Bai ama.

			Boligrafo zahar bat eta lehengo hostoa atera zituen poltsikotik. Eta honako hau esan zidan:

			- Zeure txanda da, erakutsi munduari zein polita den euskaraz idaztea.

			Orain bai, amaiera.

			ISTORIOEN BASOA

			Edurne Oleagoitia

			13 urte - Larrabetzu

			2016 - D Kategoria

		

	
		
			AMETSEN KUTXA

			- Lisbeten Logela -

			Lisbet logelako apain-mahaian jesarrita zegoen, adats beltzaran eta izurtsua orrazten ari zela. Peto bakeroa, lorez apainduriko txanbra eta sandaliak jantzita zeuzkan. Gonbidatuak berehala etorriko ziren eta ez zuen haiek itxaroten egoterik nahi. 

			Gurasoek beti gogorarazten zioten (barka, gurasoek bakarrik ez! Aitite-amamek, irakasleek eta egunez zaintzen zuen neskak) gizalege edo edukazio txarrekoa zela adostutako hitzordura berandu iristea. Bai astunak! Bazekien guztiek bere hobe beharrean esaten ziotela, baina nahikoa gogaikarria zitzaion erretolika bera behin eta berriro entzun behar izatea. Lisbetek denbora behar zuen, besterik ez. Argi dago nagusiek ez zutela neskatoa ulertzen.

			Amaitu zuenean, bere buruari begiratu zion atzera ispiluan, eta itsasoaren urdinez blaitutako begi handiak nabarmen agertu ziren neskaren aurpegi gorriztan. - Egun guztietan ez dira, ba, bederatzi urte betetzen! -, pentsatu zuen. Eta zortearen lepokoa jantzi zuen, horren berezi sentiarazten zuen lepoko hura. 

			Logelari so egin zion, bere logela handiari, hormak arrosaz pintatutako eta altzari zuriz hornitutako bere logela handiari. Ohea egin gabe zegoen, kolore anitzeko ohazal polita bazter batean endredaturik utzita. Ohearen albo banatan, bi gau-mahai eta mahaietan bi lanpara, jakina, elementu guztiak ondo ezkonduta. Apalategiak liburuz beteta zeuden, haietako asko irakurri gabe bazituen ere, peluxeak, irudiak, argazkiak, koadroak, abeslari nahienen posterrak, musika ekipoa, diskoak, ordenagailua idazmahaiaren gainean eta aulkia (bidenabar esanda, bizkarra arropaz estalita), telebista horman eskegita, esekitokia poltsaz eta paineluz mukuru, kutxak, otzarak, karpetak, koadernoak, errotuladore, margo, arkatz eta bolalumaz bete - betetako ontziak, artaziak, itsasgarriak, zeloa, erregelak nonahi. Lisbetek bere "aterpean" gorde zitzakeen gauzen zerrenda amaiezina zen. Logelaren erdian, beix koloreko artilezko tapiza omen zegoen, ikustea ezinezkoa baitzen, hainbeste arropa, oinetako, motxila, igerilekuko tresna, dantzako jantzi, musikako osagarri eta abar barreiatuta zeudelako gordeleku horretan. Hura bai nahaste eta anabasa! 

			- Tira, geroago, unetxo batean, etorri eta logela batuko dut. Azken batean, gaur nire eguna da, ezta? - esan zion bere buruari. 

			- Etxeko Lorategian -

				Lorategia jendez lepo zegoen. Senideak, lagunak, ezagunak... Guztiak etorri ziren. 

			Musika atsegingarriak ingurunea gozatzen zuen eta txorien kantu alaiek, zuhaitz hostozabalen adaburua kulunkatzen zuen udako haize finak eta umeen algarak urtebetetze-festa arranditsu hura girotzen zuten. Paisaia hamaika kolorez jantzita zegoen, Renoirren margolan baten antzera, Parisen, hogeiko hamarkadan: loreak, girlandak, puxikak, kartelak, kotoi fin-finez apaindutako mahaiak, jateko gozoenak, freskagarriak, gozokiak, inon diren opilik goxoenak, edalontzi, plater eta mahai-tresna zoragarriak, garbitzea ere barrua hausten zizuten zapi polit-politak. 

			- Adi, guztiok berriro ere mahaira! - esan zien Lisbeten amak olgetan zebiltzan gonbidatuei, jan-edaten amaituta. 

			- Orain, kandelak amatatu behar ditugu! Zatoz, laztana, hurbildu hona! - Eta alboan zegoela, musu eman zion bekokian. - Ez ahaztu amets bat eskatu behar duzula kandelak amatatu baino lehen. Baina ez esan ozen; bestela ez da-eta beteko - xuxurlatu zion belarrira. 

			ZOOOORIOOOOONAAAAK ZUUUUURIIIIIIIIII!- kantatu zuten guztiek batera. 

			Abestu ostean, opariak zabaldu behar. Opari guztiak artez kokatuta zeuden mahai osagarri batean. Sabrina opariak zabaltzen hasi zen. Bilgarria estura handiz apurtu eta, opariari ia erreparatu barik ere, hurrengoaren bilgarriari ekiten zion. Senide edo lagunen batek eginahalak egiten zituen bilgarriak batzen eta plastikozko poltsetan sartzen; Lisbeten gurasoak, bien bitartean, opariak gordetzen ari ziren beste poltsa batzuetan, opariaren egilea nor zen ere jakiteke. Noizik behin, urruneko ahots batek - Hori nirea da! - aldarrikatzen zuen, eta urteak betetako umearen gurasoek irribarre egin eta eskerrak ematen zituzten, bat-batean sortutako iskanbilak burtzoratuta. 

			- Gauez Lo Egin Baino Lehen -

				Lisbet logelara joan zen hamabiak jota zeudela. Gurasoek opari guztiak eraman zizkioten hara eta gabon opatzeko musua eman zioten. Bakarrik geratu zenean, ohean jesarri zen, hankak gurutzatuta, apatxeen antzera. Peluxezko hartz maiteena besarkatu zuen, ohazalaren azaitik askatuta, eta geldirik egon zen hipnotizatuta bailegoan. Urtebetetze-eguna guztiz nekagarria izan zen. Erlojua kendu eta gau-mahai baten gainean jarri zuen, lo egiteko erosoago egongo zelakoan. 

			- Zer da hau? - esan zuen ozen kolore biziko zapi batean estalitako zerbait ikusi zuenean. - Opari bat izango da - pentsatu zuen. Ez zen gogoratzen beraren lehengo gauza bat izan ote zitekeen. Eskuetan hartu, aztertu, usaindu eta berriro aztertu zuen. Azkenik, zer zen ez zekienez, arreta handiz askatu zuen zapiaren korapiloa eta ohean bertan jarri zuen, alboan. 

			- Metalezko kutxa zahar bat? - aldarri egin zuen destainaz. - Kaka zaharra! Nori bururatu ote zaio mokordo hau oparitzea! Ez dauka grazia izpirik ere! 

			Goitik begiratu zuen, behetik begiratu zuen. Gogotik mugitu zuen barruan zerbait ote zeukan egiaztatzeko. Ezer ez. Kutxa zahar bat baino ez zen. 

			Desengainaturik, berriro gau-mahaian utzi nahi izan zuen. Hala ere, gainean utzi zuenean, estalkian zerbait mugitzen zela ikusi zuen. Berriro ere hartu zuen, atzamar batez ukitu zuen goiko aldea eta, egiatan, bertan erlaitz txiki bat zegoela antzeman zuen. Erlaitzetik tiratu eta sarraila txikia topatu zuen. - Eta giltza? Non egongo ote da - pentsatu zuen. Jolas hau izugarri aspergarria da - esan zuen ahapeka. Giltza kutxan ikusi ez zuenez, zapian begiratu zuen, badaezpada bertan kateaturik zegoen. 

			- Hemen dago!- esan zuen emozioz beterik giltza ikustean. Giltzak zekarren larruzko kordela hartu, erlaitza goratu, giltza txiki-txikia sarraila txiki-txikian sartu eta... - Hori don eta! Kutxa zabaldu da! - Azken batean, baliteke jolas hau horren aspergarria ez izatea- esan zuen bere artean. Eta Lisbeten ezpainek irribarre eztitsua zirrimarratu zuten. 

			- Mmm, Hau usain gozoa! - pentsatu zuen kutxa den ginoan zabaldu zuenean. Ez zekien zehatz-mehatz nolako usaina zerion kutxari, ez baitzuen inolako antzik bere usain-gozoekin, are gutxiago amaren lurrin garestiekin. Dena dela, usaina oso gozoa zen, hainbat lore eta fruituren nahasketaren usaina lakoa. 

			Barruan, urre-koloreko gutun-azal batek haren izena zekarren: "Lisbetentzat". Igorlearen arrastorik ez. Kontu handiz hartu zuen gutun-azala eta gutuna atera zuen barrutik. Honela zioen: 

			"Lisbet maitea. Ez nauzu ezagutzen. Nik, ordea, zu bai. Zure alboan egon naiz beti, nahiz eta zu ez konturatu. Horregatik, gaur aurkeztu nahi dizut nire burua, zure bederatzigarren urtebetetzean, hamarreko batera iritsi baino lehen. Opariaz goza dezazula espero dut. Ipuin bat da. Maitasunez, Apaltasun andrea." 

			Lisbet zalantzatsu geratu zen. - Apaltasun andrea? Nor izango ote da? Pentsakor, ipuina irakurtzen hasi zen. 

			- Ametsen Kutxa -

			Bazen behin urruneko herrialde batean bizi zen neskatxa bat. Herrialde horretan, mendien gailurrek Eguzkia eta Ilargia ukitzen dute, ibaien ura hain da garbia, ezen haizearen txistua bertan islatzen den eta mitxoletaz beteriko larre zabalek makina bat amets gordetzen dute.

			Neskak Doshi zuen izena.

			Egunero-egunero, zereginak amaitutakoan, gogoko harri baten gainean jesartzen zen Doshi eta handik ilunsentiari begiratzen zion. Hankak gurutzatuta zituela jesarri ohi zen, kolore biziko zapia zabaltzen zuen hanketan eta, zapiaren gainean, metalezko kutxa zahar bat paratzen zuen. Lepotik zintzilikatutako larruzko kordel bati atxikita zegoen giltza txiki bat erabiliz, emaro zabaltzen zuen kutxa, estalkia gehiegi goratu gabe. Eta itxaron egiten zuen. Orduan, Eguzkia ezkutatzear zegoela, begiak itxi, desira edo amets batean pentsatzen zuen, kutxan gorde eta kutxa ixten zuen berriro, bertan gordetako ametsek ihes egiterik izan ez zezaten.

			Doshirentzat, ilunsentia eguneko unerik gozoena zen, zeregin guztiak amaituta. Hormigoiz eta metalezko xaflez eginda zegoen bi gelako etxe txiki batean bizi zen, guraso eta neba-arrebekin. Barruko patio batean, sukaldea zegoen; alboan, uraska batean Doshik eta amak arropa eta etxeko plater, edalontzi, mahai tresna eta kazola urriak garbitzen zituzten.

			Guztiek batera lo egiten zuten etxeko gelarik handienean, tapiz zabal batzuen gainean jarritako artilezko lastairetan etzanda. Beste gelan, berriz, arropa, nekazaritzako lanabesak eta beste hainbat gauza zeuden, berbarako diruaren eskasiagatik, neskaren gurasoek ezin konpon zezaketen telebista apurtu bat. Etxeko hormak biluzik zeuden: haietan ez zegoen koadrorik zintzilik, ezta liburuz beteriko apalategirik edo argazkirik. Eta umeek ez zeukaten koadernorik edo koloreetako arkatzik. Egia esatera eskolara ere ez ziren joaten. Gurasoei laguntzen zieten etxean eta laborantzako kontuetan.

			Beste sasoi batean, bizimoduak bestelakoa izan zen, oparoagoa. Halako batean "gizon jator" batzuk heldu ziren, diru asko zekarten eta Doshiren gurasoei eskaini zieten. Diru horretatik nahi beste hartzeko eskaintza egin zieten eta lasai egoteko esan: ahal zutenean dirua itzuliko zieten gizon jatorrei. Horrela, familiak lursail gehiago erosi eta mundu guztiak erosi nahi zituen mitxoleta eder haiek landatzen jarraitu ahal izango zuten.

			Maileguz emandako diruari esker, Doshiren gurasoek lursailak, etxe handiagoa, telebista, etxeko tresnak, arropa, jostailuak eta lanabesak erosi zituzten. Gainera Doshi eta neba-arrebak eskolara joan ziren noizean behin.

			Baina "gizon jatorrak" berriro etorri zirenean, utzitako diru guztia itzultzeko eskatu zieten eta arazoak hasi ziren.

			- Zuek, baina, esan zeniguten ahal genuenean itzultzeko. Oraindik ere ez dugu horren beste dirurik batu. Uztak oso urriak izan dira. Denbora luzeagoa behar dugu, mesedez!, erregutu zien Doshiren aitak.

			- Ez jarri aitzakiarik! - oihu egiten zioten "gizon jatorrek", orduan horren "jatorrak" ez zirela. - Zor diguzun diru guztia hilabetean batzen ez baduzu, zure alaba eramango dugu! -, ebatzi zuten.

			Erabat ikaraturik familiak ondasun gehienak saldu zituen dirua lortzeko helburuz. Umeek lurra lantzen laguntzen zuten eta Doshi gainera goizean goiz altxatzen zen amarekin batera ur bila joateko, gosaria prestatzeko, arropa garbitzeko eta etxea garbitzeko. Ilunabarrean baina ez zuen atsedenik hartzen Doshik.

			"Artean horren jatorrak ez ziren lehengo gizon jatorrek" emandako hilabeteko epea bete baino egun batzuk lehenago, Doshi bere harriaren gainean jesarri zen. Eguzkia lotara noiz joango zen zain. Bat-batean, konturatu barik, norbaitek indarrez hartu zuen atzetik, eta ahoa estali zion garrasirik egin ez zezan. Zakarkiro bultzatu zuten eta metalezko kutxa zaharra zen koloretako painelua belaunen gainetik behera jausi ziren, amildegirantz. Handik ordu batzuetara, telefonoz deitu zieten Doshiren gurasoei hauxe esateko:

			- Zuen alaba daukagu bahituta!! Itzuli diru guztia ala ez duzue berriro ikusiko.

			Metalezko kutxa zaharra jausi eta lurra jotzean, kutxa zabaldu zen eta Doshiren amets guztiak hegan egiten hasi ziren zerurantz, krisalidatik atera berriko pinpilinpauxak bailiran. Une horretatik aurrera, munduko ume guztiek irribarrea darabilte ahoan, Doshiren kutxaren barruan bizi ziren tximeletek Doshiren ametsak ondu zituztelako: munduko ume guztiak zoriontsuak izatea. 

			Doshi desagertu zen egunean, bederatzi urte bete zituen.

			Malko bat jausi zen astiro-astiro Lisbeten masailetik behera, gutuna esku artean zuela. 

			Ohearen gainean jarri zuen gutuna eta metalezko kutxa zaharra hartu zuen. Emeki eta firi-firi laztandu zuen, Doshik egingo lukeen moduan, gogoko harriaren gainean jesarrita. Jarraian, kolore biziko zapia hartu, usaindu eta hanken artean jarri zuen, metalezko kutxa zaharra gainean. Burko eta kuxin batzuen gainean etzan eta begiak itxi zituen. Malkoak eten barik zerizkion. Minezko ziztada bate k bihotza zulatu zion eta hasperen egin zuen. Bero zegoen. izututa, begiak zabaldu eta tximeleta bat ikusi zuen metalezko kutxa zaharraren gainean pausatuta. Begiratu zion, tximeletak hego ederrei eragin zien eta kutxa barruan sartu zen. Lisbetek berriro itxi zituen begiak, lasaiago. Gorputza baretzen hasi zitzaion eta gero eta hobeto sentitzen hasi zen. Berehala lotan geratu zen eta atseden hartu zuen. 

			Aurrerantzean, Lisbeten bizimodua goitik behera aldatu zen. Doshik inon den oparirik onena egin zion. 

			Gu hazi eta bizi gareneko Ama Lurrak sortu eta sortzen dituen gauza ederrak ilusioz eta begirunez miresten ditugunean soilik esan ahalko diegu munduko ume guztiei harrotasunez: zoriontsuak izateko eskubidea duzue. Ez etsi. 

			(Mitxoleta jakin batzuk benetako altxorra dira familia txiro askorentzat, lore horietatik ateratzen delako merkatuan drogatzat saltzen den opioa)  

